УЛСЫН ИХ ХУРЛЫН 2010 ОНЫ ХАВРЫН ЭЭЛЖИТ

 ЧУУЛГАНЫ НЭЭЛТИЙН АЖИЛЛАГААНЫ 2010 ОНЫ 

Монгол Улсын Их Хурлын 2010 оны хаврын ээлжит чуулганы нээлтийн ажиллагаа 2010 оны 4 дүгээр сарын 05-ны өдөр (Даваа гариг)-ийн 10 цаг 13 минутад Төрийн ордны УИХ-ын чуулганы нэгдсэн хуралдааны танхимд эхлэв.


Нээлтийн ажиллагаанд ирвэл зохих 76 гишүүнээс 68 гишүүн ирж, 80.3 хувийн ирцтэй байв.


Чөлөөтэй: Э.Бат-Үүл, Л.Болд, Х.Наранхүү, Д.Одхүү, Д.Энхбат.

Өвчтэй: Н.Алтанхуяг.

Тасалсан: Д.Зоригт, Э.Мөнх-Очир, О.Чулуунбат.

Улсын Их Хурлын 2010 оны хаврын ээлжит чуулганы нээлтийн ажиллагаа

Хаврын чуулганы нээлтийн ажиллагаанд Монгол Улсын Ерөнхийлөгч Ц.Элбэгдорж, Монгол Улсын Ерөнхий сайд С.Батболд болон танхимын зүүн хэсэгт Үндсэн хуулийн цэцийн дарга Ж.Бямбадорж, Улсын дээд шүүхийн ерөнхий шүүгч С.Батдэлгэр, Улсын ерөнхий прокурор М.Алтанхуяг, Нийгмийн хамгаалал, хөдөлмөрийн сайд Т.Ганди, Боловсрол, соёл, шинжлэх ухааны сайд Е.Отгонбаяр, Хүнс, хөдөө аж ахуй, хөнгөн үйлдвэрийн сайд Т.Бадамжунай, Төрийн албаны зөвлөлийн дарга Д.Зүмбэрэллхам, Ерөнхий аудитор Ч.Раднаа, Монгол банкны ерөнхийлөгч Л.Пүрэвдорж, Санхүүгийн зохицуулах хорооны дарга Д.Баярсайхан, Үндэсний статистикийн хорооны дарга С.Мэндсайхан, Үндэсний аюулгүй байдлын зөвлөлийн Нарийн бичгийн дарга Ц.Энхтүвшин, Ерөнхийлөгчийн Тамгын газрын дарга Д.Дорлигжав, Нийслэлийн ИТХ-ын дарга Т.Билэгт, Нийслэлийн Засаг дарга бөгөөд Улаанбаатар хотын захирагч Г.Мөнхбаяр, танхимын баруун хэсэгт Улсын Их Хурлын даргын зөвлөх С.Банзрагч, Д.Даваасамбуу, Д.Батмөнх, Н.Дашзэвэг, Ерөнхий сайдын ахлах зөвлөх Б.Долгор, зөвлөх Н.Энхбаяр, Г.Өнөрбаяр, Г.Солтан, Улсын Их Хурлын Тамгын газрын Ерөнхий нарийн бичгийн дарга Ц.Шаравдорж, Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга  Д.Насанжаргал, Гадаад харилцааны хэлтсийн дарга Ц.Нарантунгалаг, Захиргаа, боловсон хүчний хэлтсийн дарга Л.Пүрэвжав, Мэдээллийн технологи, техник ашиглалтын хэлтсийн дарга Г.Чиндэгсүрэн, Санхүү, аж ахуйн үйлчилгээний хэлтсийн дарга Д.Жанчивдорж, Хэвлэл мэдээлэл, олон нийттэй харилцах хэлтсийн дарга Б.Золбаяр, Судалгааны төвийн дарга Ц.Норовдондог, УИХ дахь МАХН-ын бүлгийн Ажлын албаны дарга Ш.Бадам, Ардчилсан намын бүлгийн Ажлын албаны дарга Б.Болдбаатар, танхимын дээд лоожинд гадаад улсаас Монгол Улсад суугаа элчин сайд нар болон дипломат төлөөлөгчийн газрын тэргүүнүүд урилгаар оролцов.

Хэвлэл, мэдээллийн албаны сурвалжлагч нар танхимын дээд лоожинд, зураглаач нар танхимд УИХ-ын гишүүдийн суудлын араар зогсож үйл ажиллагаагаа явуулав. 

Улсын Их Хурлын дарга Д.Дэмбэрэл үг хэлж, Улсын Их Хурлын 2010 оны хаврын ээлжит чуулганы ажиллагаа нээснийг мэдэгдэхэд танхимд Төрийн дуулал эгшиглэж, Улсын Их Хурлын гишүүд болон нээлтийн ажиллагаанд урилгаар оролцогсод босч хүндэтгэл үзүүлэв. 

 
Монгол Улсын Ерөнхийлөгч Ц.Элбэгдорж үг хэлэв.
 

Хаврын ээлжит чуулганы нээлтийн ажиллагаа 10 цаг 57 минутад өндөрлөв.


Тэмдэглэлтэй танилцсан:


ТАМГЫН ГАЗРЫН ЕРӨНХИЙ


НАРИЙН БИЧГИЙН ДАРГА




Ц.ШАРАВДОРЖ


Тэмдэглэл хөтөлсөн:


ХУРАЛДААНЫ ТЭМДЭГЛЭЛ


ХӨТЛӨГЧ







Б.НАРАНТУЯА

МОНГОЛ УЛСЫН ИХ ХУРЛЫН 2010 ОНЫ ХАВРЫН ЭЭЛЖИТ

 ЧУУЛГАНЫ НЭЭЛТИЙН АЖИЛЛАГААНЫ 2010 ОНЫ 4 ДҮГЭЭР 
САРЫН 05-НЫ ӨДӨР (ДАВАА ГАРИГ)-ИЙН НЭГДСЭН 
ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Хуралдаан 10 цаг 13 минутад эхлэв.


Д.Дэмбэрэл: УИХ-ын гишүүдийн энэ өдрийн амар амгаланг айлтгаж байна. УИХ-ын чуулганы хуралдааны ирц хангалттай байна. 80.3 хувийн ирцтэй байна. 

Монгол Улсын Ерөнхийлөгч өө,
Ерөнхий сайд аа,
Улсын Их Хурлын Эрхэм гишүүд ээ,
Хатагтай, ноёд оо,


Улсын Их Хурлын намрын чуулган өндөрлөөд хоёр сар өнгөрлөө. Улсын Их Хурлын гишүүд Та бүхэн энэ хугацаанд сонгогчидтойгоо уулзаж, санал бодлыг нь сонсож, улс орныхоо өнөөгийн нөхцөл байдлыг үнэлж, хийх ажлаа сайтар эргэцүүлж цэгнэсэн байх гэж бодож байна. Нийгмийн өнөөгийн амьдралд ололттой зүйл, бас анхаарууштай асуудлууд цөөнгүй байгааг та бүхэн анзаарсан байх.  


Монгол улсын үндэсний орлого сүүлийн таван жилд 3 дахин нэмэгдлээ. Энэ хэмжээгээр төрийн төсөв, үйлдвэрлэлийн цар хэмжээ өргөжин тэллээ. Мал аж ахуйн салбар хүнд хэцүү байгаа ч энэ онд нийт эдийн засаг төлөвлөсөн хэмжээнд буюу 8 хувиас давж өсөх боломжтой юм. Бидний найдлага тавьж буй эрдэс баялагийн үнэ ханш жилийн өмнөхийг бодвол өсөх хандлагатай байна. Стратегийн ач холбогдол бүхий шинэ орд газруудыг эзэмших, эдийн засгийн эргэлтэд оруулах бэлтгэл ажил Засгийн газрын түвшинд үндсэндээ хангагдаж байгааг ард иргэдэд мэдээлсэн. 

Эдийн засгийн цар хүрээ өсч мөнгөний урсгал, хөрөнгийн хэмжээ нэмэгдэхээр ирээдүй маань төсөөлөгдөж байна. Баялаг хуримтлагдаж, төсөв санхүүгийн нөөц нэмэгдэхийн хэрээр түүнийг шударгаар хуваарилах зорилт, шаардлага тавигдах боллоо. Үүнийг ард түмний нийтлэг эрх ашигт бүрэн нийцсэн хэлбэрээр зохион байгуулах учиртай. Иргэдийн зүгээс үүнд оролцох, хяналт тавих эрмэлзэл ч өслөө. Зөвхөн бид ч биш гадаад орнууд Монголын уул уурхайн баялаг нөөцийг тооцоолон манай орны эдийн засгийн хөгжлийн ирээдүйг эерэгээр төсөөлж байгаа нь тодорхой байна. Ийм үнэлэмж Монголын нэр хүндийг гадаад ертөнцөд өргөх төдийгүй бидэнд илүү санаачлагатай ажиллах таатай боломж олгож байгаа хэрэг юм. Нөхцөл байдал ийнхүү ивээж байхад бидний өөрсдийн мэдрэмж, санаачлага, ажил хэрэгч байдал дутагдаж байгаа нь үнэн.
Бид улс орны өнөөгийн тулгамдсан асуудлаар хаврын чуулган эхлэхийн өмнө тодорхой санал солилцсон. Энэ байдлаас Та бид юуны өмнө дараах асуудлыг нэн даруй шийдвэрлэх шаардлагатай гэж үзэж байна. 

Нэг. Санхүү, эдийн засгийн хямралыг давах талаар Улсын Их Хурал, Засгийн газар багагүй арга хэмжээ авч хэрэгжүүлсэн. Ингэхдээ иргэдийн орлогыг нэмэгдүүлэх, тодорхой хэлбэл, цалин, тэтгэврийн талаар авах арга хэмжээг хязгаарлан хойшлуулсан тал бий. Үүнийг ард түмэн, түүний дотор төрийн албан хаагчид, ахмадууд зөвөөр ойлгож хүлээцтэй хандаж ирсэн. Гэхдээ Улсын Их Хурал асуудлыг анхаарлын гадна орхилгүй иргэдийн орлогыг нэмэгдүүлэх талаар зохих тооцоо хийж 2010 оны хаврын ээлжит чуулганы хугацаанд Улсын Их Хуралд оруулахыг Засгийн газарт даалгасан тогтоол гаргасан билээ. Энэ тогтоолын дагуу ахмадын тэтгэврийг нэмэгдүүлэхийг эхний ээлжинд шийдвэрлэх шаардлагатай. Төсвийн зардлын үр ашгийг дээшлүүлэх замаар төрийн албан хаагчдын цалинг ч нэмэгдүүлэх арга хэмжээ авах нь зүйтэй байна. 

Цөөн хүн амтай Монгол орны хувьд хүн ам, гэр бүл, хүүхдийг дэмжихэд төрийн бодлого идэвхтэй үйлчлэх ёстой. Ингэж ч явж ирсэн. Та биднийг сонгогчидтойгоо уулзаж ярилцах үед ийм бодлогыг олон түмэн үргэлжлүүлэхийг хүсч байгаа нь харагдсан. Тиймээс гэр бүл, хүүхдийг дэмжихэд нэмэгдэл хөрөнгө гаргах нь зүйд нийцнэ гэж үзэж байна. Ялангуяа амьжиргааны түвшин доогуур, орлого багатай айл, олон хүүхэдтэй өрх, малчдад илүүтэй анхаарч туслах хэрэгтэй байна. Гэр бүл хүүхдийг дэмжсэн бодлогыг Улсын Их Хурлын гишүүд, Засгийн газрын гишүүд та бүхэн дэмжинэ гэдэгт итгэж байна. 

Монголчууд бидний сайн сайхан амьдрал хүн бүр ажилтай, орлоготой, эрүүл, амар тайван байх нөхцөлийг бий болгосноор хангагдана. Улсын төсвөөс багагүй хэмжээний мөнгийг хөрөнгө оруулалт, ажлын байр нэмэгдүүлэхэд зарцуулж байна. 2010 оны хөрөнгө оруулалт, арга хэмжээнд 500 гаруй тэрбум төгрөг төсөвлөгдсөн. Үүнээс гадна жижиг, дунд үйлдвэрт 30.1 тэрбум, ажил хөдөлмөрийг дэмжихэд 20.6 тэрбум, “Монгол мал” хөтөлбөрийг хэрэгжүүлэхэд 9.5 тэрбум, нийтдээ 60 тэрбум төгрөгийг зарцуулах юм. Түүнчлэн томоохон стратегийн ордуудад үлэмж хэмжээний хөрөнгө оруулалт хийгдэх бөгөөд Оюу толгойн төсөл гэхэд 2010 онд нэг их наяд төгрөгт хүрэх тооцоо гарч байна. Эдгээр хөрөнгийн зонхилох хэсгийг үндэсний үйлдвэрлэл, үйлчилгээг дэмжихэд ашиглаж чадвал ядуурлын үндэс болсон ажлын байрны хангамжинд томоохон эргэлт гарах боломжтой. Хөрөнгө оруулалт, ажил, үйлчилгээний гүйцэтгэгчийг сонгон шалгаруулахдаа үндэсний үйлдвэрлэгчдээ дэмждэггүй тухай шүүмжлэлийг бид засах ёстой. Монголбанкны бодлогын хүү, Засгийн газрын бонд, иргэдийн хадгаламжийн хүүгийн бодлого иргэдээс үйлдвэрлэлд хөрөнгө оруулах сонирхлыг төрүүлдэггүй түвшинд байгааг эргэн харж, бодит эдийн засаг, экспортыг дэмжих бодлогын арга хэмжээг авах нь зүйтэй байна. 

Улсын Их Хурлаар 2010 оны төсвийг хэлэлцэх явцад илрүүлсэн нэмэгдэл эх үүсвэрийг Улсын Их Хурлын гишүүд зохисгүй хуваариллаа гэсэн шүүмжлэлд бид дүгнэлт хийж, эрх зүйн орчинд нийцүүлэн засах ёстой. Ер нь Улсын Их Хурал болон Засгийн газар, түүний байгууллагуудын үр ашиг багатай, үрэлгэн зардлыг бүхэлд нь хянаж үзэх шаардлагатай байна. Төсвийн тодотголоор энэ бүхнийг нухацтай авч үзэж нийгмийн хамгаалал, эрүүл мэндийн тулгамдсан хэрэгцээнд зохих хөрөнгийг шилжүүлэх бодолтой байна. Гэхдээ орон нутагт зайлшгүй шаардлагатай хөрөнгө оруулалтыг хасах нь нэг талын туйлшрал болно гэдгийг бид зөв ойлгох нь чухал аа. 

Хоёр. Сүүлийн жилүүдэд малчид малаа өсгөж, тариаланчид арвин ургац хурааж эдийн засагт жинтэй хувь нэмэр оруулсан. Ялангуяа малчид, тариаланчид ард иргэдийг мах, хүнсний бүтээгдэхүүнээр хангаж ирсэн нь хямрал хүндрэлийг гэтлэхэд онцгой хувь нэмэр болсон юм. Гэтэл мал аж ахуйд бидний урьдчилан тооцоогүй бэрхшээл тулгарах боллоо. Энэ салбарын доройтол эргээд эдийн засагт томоохон сөрөг нөлөө үзүүлэх учраас төрөөс нэмэлт арга хэмжээг яаралтай авах шаардлагатай байна. Олон малчин малгүй боллоо. Эдүгээ 73 мянган малчин банкны зээлтэй, зээлээ төлөхөд бэрхшээлтэй малчин цөөнгүй байна. Зээлээ төлөх нь мэдээж, харин хүүг хөнгөлөх, хугацааг сунгах талаар би холбогдох банкны удирдлагуудтай тодорхой ярилцсан. Банкны зүгээс энэ талаар малчдад туслах боломжтой юм. Үйлдвэрлэлээ өргөтгөх, зудад алдсан хохирлыг нимгэлэх, малчдыг эхний ээлжид ажилтай, орлогын эх үүсвэртэй болгох талаар төрийн дэмжлэг хэрэгтэй болох нь бас харагдаж байна. 

Малчид нь эрүүл, мал нь даатгалтай байх баталгааг төрөөс олгох нь чухал. Мал аж ахуйг байгалийн эрсдлээс хамгаалах, малчид тогтвортой, баталгаатай ажиллах, амьдрах нөхцөлөөр хангагдах учиртай. Хөдөө аж ахуйн бүтээгдэхүүнийг боловсруулах үйлдвэрлэлийг төдийлөн анхаарахгүй явж ирснээс мал аж ахуйн түүхий эд үнэгүйдэж, малчдын орлого хомсдох боллоо. Хаврын чуулганаар “Монгол мал” хөтөлбөрийг батлах болно. Энэ хүрээнд та бид олон асуудлыг ярилцан шийдвэрлэх боломжтой юм. 

Гурав. Сонгогчид биднээс амласнаа биелүүлэхийг шаардаж байна. Энэ бол зүй ёсных. Бид амлалтаа биелүүлэхийн төлөө ажиллаж байна. Хүний хөгжил сангийн хуульд заасан зориулалтаар энэхүү амлалтын мөнгийг олгохоор Засгийн газраас гаргасан тооцоог Улсын Их Хурлын гишүүд бид дэмжих боломжтой гэж үзсэн. Ашигт малтмалын орд газруудын ашиглалт, хөрөнгө оруулалтыг хэр хурдтай зохион байгуулахаас энэ асуудал бүхэлдээ шалтгаална. Оюу толгойг хамгийн үр ашигтайгаар зохион байгуулах нь Монгол Улсын Засгийн газрын хариуцлагатай үүрэг гэж бид үздэг. 

Таван толгойн ордын нүүрс, манай орны төмрийн хүдэр, ураны нөөц, газрын тосны ашиглалт, эдгээрээс орох орлогыг төр бүрэн авахгүй байна гэсэн шаардлагад бид дүгнэлт хийх ёстой. 

Статистикийн мэдээгээр өнгөрсөн жил 7.1 сая тонн нүүрс, 1.6 сая тонн төмрийн хүдэр, энэ оны эхний хоёр сард 1.1 сая тонн нүүрс, 300 мянган тонн төмрийн хүдэр улсын хилээр гарчээ. Эдгээр түүхий эдийн гадаад худалдааны үнэ өсч байгааг мэдэрч, тэр нь гадаад худалдааны гэрээнд тусгаж байна уу, татвар орлогоо бүрэн авч байна уу гэдгийг нарийвчлан тооцож хянан тогтоох хэрэгтэй байна.  

Зэсийн баяжмал ямар хэмжээгээр гарч буй, манай улс ямархуу нөөцтэйг та бид сайн мэднэ. Зэс хайлуулах үйлдвэр байгуулах талаар Улсын Их Хурлаас тодорхой шийдвэр гаргаж өгөхөөр төлөвлөж байна. Энэ төрлийн үйлдвэрлэл ихээхэн ирээдүйтэй гэдэг нь хэнд ч ойлгомжтой. Уул уурхайг тойрсон дэд бүтэц, түүний дотор төмөр замын хөгжлийн стратегийг ч Улсын Их Хурал хаврын чуулганаар хэлэлцэж шийдвэрлэх болно. 

Дөрөв. Өдгөө шударга ёсны үнэлэмж нь авилга, хээл хахууль, өнгө мөнгө, сонирхлын зөрчилд бүдгэрэн үнэгүйдэж сэтгэл зовоох болсныг төрийн бүх шатны байгууллага, улс төрийн нам хүчнүүд аль аль талдаа анхаарах хэрэгтэй болсон байна. Ямар хууль, яагаад хэрэгждэггүй билээ гэсэн асуултад хуулийг хэрэгжүүлэхдээ хууль хяналтын байгууллагууд шударга биш хандаж байна, мөн хүнд суртал байгаа нь үүний үндэс биш үү гэж иргэд сөргүүлэн асуудал тавьж байна. Мөн төрийн байгууллагын тогтолцоо чинь илүү зардалтай, хөдөлмөрчдийг чирэгдүүлдэг шүү дээ гэдэг. Энэ бүхнийг Улсын Их Хурлын гишүүд бид сонгогчдоосоо байнга сонсдог. 

Орон нутгийн эрх мэдлийг дээрээ хэт төвлөрүүлснээр засаглалын дээд түвшинд хүндрэл учрах боллоо. Ихэнх аймгууд татаастай, сум, дүүрэгт төсөв хөрөнгө санхүүгийн эрх мэдэлгүй гэдгээр хариуцлагаас зайлсхийх, аймаг, нийслэл, тэр ч битгий хэл Засгийн газрыг давуулан Улсын Их Хурлаас хамгийн жижиг асуудлыг ч шаардахад хүрч байна. Орон нутагт байгалийн баялгийн орлогоос үлдээдэггүй, Иргэдийн хурлуудад өөрсдөө мэдэж хуваарилах хөрөнгө хомс, татвар хураах асуудлыг зөвхөн дээрээс зохион байгуулдаг зэрэг нь цөм дээд газрынх гэж заах болсныг эргэн авч үзье. Төсвийн хууль, Төсвийн байгууллагын удирдлага, санхүүжилтийн хуулийн заалтууд болон Төсвийн тогтворжилтын хуулийг хэлэлцэхэд эдгээр асуудлын нилээд нь шийдвэрлэгдэх боломжтой юм. 

Монгол Улсын Их Хурлын сонгуулийн тухай хуульд өөрчлөлт хийхээр бэлдэж байна. Сонгуулийн ямар системийг сонгохын зэрэгцээ хариуцлагын тогтолцоо нь ямар байхыг илүү чухалд үзэж байна. Мөнгө цацсан алив сонгуулийн үр дүн иргэдийн итгэлийг бууруулах, төрийн болон намуудын нэр хүндэд нэн халтай нь ойлгомжтой юм. Мөнгө ба авилгыг хааж чадах хариуцлагын зөв тогтолцоо бүхий сонгуулийн чамбай хуультай болохыг бид зорих болно. 

Тав. Ардчиллын үнэт зүйлсийг Монголчууд бид дэвшүүлэн тавьж, хэрэгжүүлсээр байна. Нийгмийн хөгжлийн хүрсэн түвшингээ ч зөв үнэлэх хэрэгтэй байна. Эдийн засгийн өсөлт нь манай орны хөгжлийн олон асуудлыг шийдэх боломжийг олгохоор байна. Эдгээр нэгэнт хүрсэн үр дүнг үл ойшоон, өнөөгийн зурвасхан бэрхшээлд бамбайлан тогтолцооны өөрчлөлтөд шахамдах нь нийгэмд тогтворгүй байдал үүсгэх сөрөг үр дагавартай байх талтай. “Алдыг аваад дэлэмийг нь” гэдэг ардын үгийг санаж энэ талаар нухацтай ярилцах ёстой. Хуримтлагдан буй нийгмийн баялгийг хуваарилахын төлөөх өрсөлдөөн, төрийн тогтолцооны тухай асуудал нь Үндсэн хууль, хуулийн хүрээнд л шийдвэрлэгдэнэ. Ардчилал, зах зээлийн сонгосон зам дээр тууштай зогсож, дутагдал, гажуудлыг засах, бэрхшээлийг даван туулах асуудал мөн л эрх зүйн хүрээнд зохицуулагдана. 

Үндсэн хуулийн аливаа өөрчлөлтийг цэгцтэй, бүх ард түмнийхээ санаа бодолд тулгуурлан авч үзвэл зохино. Монголчууд төр, түүний тогтолцоонд ямагт буурь суурьтай хандаж, төрөө засаж ирсэн уламжлалтай. Юуны өмнө Үндсэн хуульд нэмэлт, өөрчлөлт оруулах журмын тухай хуулийг гаргах болно. 

Улсын Их Хурлаас Засгийн газарт хариуцлага тооцох чадвар мөхөсдсөн гэгдэх ч, хамтарсан Засгийн газрын хүчийг бид хараахан гүйцэд амсаагүй, их зүйлийг хүлээж байгаа. Засгийн газрын үйл ажиллагааны хөтөлбөр, Үндсэн чиглэлийн биелэлтийг Засгийн газраас Улсын Их Хуралд хугацаанд нь оруулаагүй, Хууль тогтоомжийг боловсронгуй болгох Үндсэн чиглэлд Засгийн газраас өргөн барихаар тусгасан 64 асуудлын 37-г өргөн мэдүүлээгүй, Улсын Их Хурлын 6 тогтоолын 12 заалт биелэгдээгүй, өнөөдрийн бидний яриад байгаа Таван толгой, Төмөр замын хөгжлийн стратеги, 2010 оны Улсын төсвийн тодотгол зэрэг хаврын чуулганаар нэн тэргүүнд хэлэлцэх бодлогын асуудлуудыг одоо болтол Улсын Их Хуралд Засгийн газар оруулж ирээгүй байна. Бид ямар их хугацаа алдаж байгааг харж байна уу. Хоёр намын хамтарч байгуулсан Засгийн газар юм бол ажил нь хоёр дахин их, хариуцлага нь хоёр дахин өндөр байх ёстой. Засгийн газар мэргэжлийн түвшинд шуурхай ажиллах цаг болсон гэж үзэж байна. Ямарч тохиолдолд Улсын Их Хурлын гишүүд бид гүйцэтгэх засаглалын ажлыг шүүрч, эрх мэдлийн хуваарилалтыг алдагдуулах нь Засгийн газрыг хариуцлагаас хөндийрүүлэхэд хүргэнэ. 

Улсын Их Хурлын Эрхэм гишүүд ээ, 

Улсын Их хурлын энэ хаврын чуулган ачаалал ихтэй байх нь ээ. Дээр хэлснээр бодлогын чанартай олон асуудал биднийг угтаж байна. Энэ хаврын чуулганд 28 багц асуудал оруулахаар төлөвлөсөн. Бас өмнө нь өргөн баригдсан зарим хуулийн төслүүд болон бусад асуудал нэмэгдэж, нийтдээ 100 шахам хууль, шийдвэрийн төсөл хэлэлцэхээр байна. 

Улсын Их Хурал гаргасан шийдвэрийнхээ гүйцэтгэлийг тооцох хэрэгтэй. Байнгын хороодод хэрэгжилт хангалтгүй байгаа хууль, тогтоолын жагсаалтыг гаргаж өгсөн. Ажлын хэсэг, Байнгын хороод, Улсын Их Хурлын гишүүдийн идэвхитэй ажиллагааны үр дүнд тавьсан зорилтыг ханган биелүүлэх боломжтой гэж үзэж байна. 

Улсын Их Хурлын 2010 оны хаврын ээлжит чуулганы ажиллагаа нээснийг мэдэгдье. (Төрийн дуулал эгшиглэв.)

Д.Дэмбэрэл: Эрхэм гишүүд ээ, одоо Монгол Улсын Ерөнхийлөгч Цахиагийн Элбэгдорж үг хэлнэ. Ерөнхийлөгч таныг индэрт урьж байна. 

Ц.Элбэгдорж: Эрхэм хүндэт ард иргэд ээ, 

Улсын Их Хурлын дарга, Ерөнхий сайд, Эрхэм гишүүд ээ, 

Хүндэт зочид, хатагтай, ноёд оо, 

УИХ-ын чуулганы ээлжит нээлт бүр манай орны улс төр, нийгмийн амьдралд тодорхой хүлээлтийг бий болгодог. Энэ удаагийн чуулганы нээлт түүний үргэлжлэлээс олон асуудлын шийдлийг хүмүүс хүлээж байгаа нь ойлгомжтой.
Монголын ард түмэн өнгөрөгч хоёр арванд улс нийгмийнхээ түүхэн шилжилтийг гардан хэрэгжүүлж, тун амаргүй хүнд хэцүү замыг туулсан. Энэ хооронд амжилт ололт, алдаа завхралын аль аль нь байсан. Алдаа гарлаа гээд бид түүнийгээ нуусангүй, амжилт оллоо гээд бүгд тайвширсангүй. 

Монголчууд бид шилжилт хийх хамгийн хүнд замыг сонгосон. Тэр нь өөрчлөлт шинэчлэл улс төрд ч, эдийн засагт ч, нийгэмд ч, хувь хүмүүсийн амьдралд ч, оюун санаанд ч нэг цаг хугацаанд эхэлсэн явдал юм. Бүгд л ийм сонголтын хатуу хөтүүг амссан. Түүхэн энэ өөрчлөлтөд бидний хэн нь ч бэлэн байгаагүй. Туршлага ч байсангүй. Учир нь энэ замаар өмнө нь хэн ч яваагүй байсан юм. 

Өнгөрсөн хугацаанд амар зам сонгоод хүндрэл нь одоо эхэлж байгаа орнууд ч байна. Бас хэцүүг сонгоод үр дүнгээ үзэхэд ойртсон улс орнууд ч байна. Зовсны эцэст жаргана гэсэн үг байдаг. Энэ үг бол хүнд хэцүүг давж туулж байж амжилт ололт нь төлөвшдөг, харин амар хялбарыг сонговол хүнд хэцүү нь тосож байдгийн энгийн жишээ юм.  Харин өнөө цагт хүнд хүчир шилжилтийнхээ үр дүнг Монголчууд чулуу болгож чадах эсэх нь шийдэгдэх цөлх ухаан шаардсан сонголт та бид бүгдийн өмнө хөндөлсөж байна. Асуудал шийдэгдэх газраа зөв шийдэгдээд байвал сайн үр шим нь нийтийн хүртээл болдог, харин шийдэгдэхгүй бол муу дээрээ улам мууддаг.  Ойрын өдрүүдэд “хувьсгал” гэсэн үг олонтаа сонсогдох болжээ. Нийгмийн хувьсгал ч гэх шиг. Монголчууд нийгэмдээ хийх хувьсгалаа хийсэн. Хувь хүний үндсэн эрх, эрх чөлөөнд нийтлэг жишгээр хүндэтгэлтэй ханддаг болсон. Харин хийх ёстой ажил их байна. Байгууллага бүрт, хүн бүрийн ухамсар, хандлагад хувьсгал бүрэн нэвтрээгүй нь төвөгтэй байдал бий болгож байна. Хийгдэх ёстой шинэтгэл хийгдэх ёстой газраа удааширснаас нийгмийн хувьсгалын тухай яриа өдөөгддөг. Үндсэн хуульд өөрчлөлт хийх санал ч дэвшигдэж байна. Хэрэв Үндсэн хуульд зарим өөрчлөлт хийх шаардлага гарвал яаж зохицуулах талаар УИХ-ын гишүүд, эрдэмтэн мэргэдээс бүрдсэн ажлын хэсэг ажиллаж байгаа. 

Тэргүүн ээлжинд өнөөгийн эрх баригчдаас ард түмний хүсэж байгаа зүйл бол хариуцлага. Хуулийн тэгш хэрэгжилт. Шударга ёсны зарчим юм. Энэ зарчим өргөн ойлголт боловч яг түүнийг хэрэгжүүлэх үүрэг бүхий байгууллагуудынхаа хүрээнд удаж байна. Энд л хувьсгал, бодит өөрчлөлт нэвтрэхгүй жинхэнэ олигархижсан, гэмт үйлдлээ нуун дарагдуулах далд эрх ашиг он удаан жил сүлжилдсээр байна. 

Ийм байдал ард иргэдийг ч бухимдуулж байна. Төрийн нэр хүндийг ч унагаж байна. Хариуцлагагүй шударга бус байдал газар авахад шууд нөлөөлж байна. Иймээс хариуцлагыг хариуцлага тооцдог газар нь эзэнд нь үүрүүлж, бас цаг тухайд нь тооцож байх ёстой. Хэрэв тэгэж чадахгүй бол хамгийн дээд байгууллагаас өөрөөс нь хариуцлага шаарддаг. 

Төрийн тэргүүий хувьд зарим албан тушаалтнаас хариуцлага шаардаад удаж байна. Тухайлбал, Ерөнхий прокурорт хуулийн дагуу хүсэлтээ гаргаж албан тушаалаасаа чөлөөлөгдөх шаардлагыг тавьсан байгаа. Монголын ард түмэн өнгөрөгч сонгуулиар нийгэмд шударга бус байдал газар авлаа, өөрчлөлт хий, өөрчлөе гэсэн сонголт хийсэн. Улсын Ерөнхийлөгч, Их Хурал, Засгийн газар хэн ч бай энэ сонголтыг элдэв тайлбаргүй хэрэгжүүлэх ёстой. Миний хөндөж тавих зарчмын бас нэг санал бол иргэдэд, орон нутагт эрх мэдлийг шилжүүлэхтэй холбоотой юм. Энэ тухай олон тайлбар хэрэггүй. Тодорхой шийдэл хэрэгтэй. Хүний үндсэн эрх орон нутагт хэрэгжиж байх учиртай. Улсын үндсэн баялаг орон нутагт бий болж бас хүмүүс түүний үр дүнг хүртэж байх ёстой. 

Манай орон нутгийн удирдлагуудад боловсон хүчний эрх мэдэл алга. Албан тушаалтанг тухайн нэгждээ томилох, хариуцлага тооцох ямар ч мэдэл тэдэнд байхгүй. Дээр нь мөнгө төсвийн мэдэлгүй. Бас тэндээ баялаг бүтээх хэмнэлт гаргах сонирхолгүй. Харин зардлаа өсгөвөл мөнгө нэмж авна. Ийм маягаар улс ч хөгжихгүй. Ард түмэн ч хожихгүй.  Иймээс орон нутгийн удирдлагад, шат шатандаа албан тушаалтнаа томилдог, халдаг сольдог, хариуцлага тооцох эрх олгох ёстой. Мөн төсөв мөнгөө мэддэг, тодорхой татвар хураамжаар дамжуулж баялаг хуримтлалыг бий болгодог бас зарцуулдаг эрхийг өгөх ёстой. Энэ бол орон нутагт дарга нарт эрх мэдэл олгож байгаа асуудал биш ард иргэддээ эдлэх эрхийг нь хүргэж өгөх алхам юм. Ингэж иргэд хариуцлагыг шууд удирдлагаасаа шаардах боломжтой болно. Эдгээр эрхийг орон нутагт шилжүүлэхэд ихдэх тухай ойлголт байхгүй. Харин тэдгээрийг иж бүрэн шилжүүлж байж Монгол Улс улс шиг харагдана. Төрийн ажил үйлчилгээ иргэндээ хүрнэ. Хариуцлага ч шат бүртээ тодорхой болно, дээшилнэ. Хэрвээ энэ ажлыг хийхгүй бол УИХ-аас ямаа бүрийн зовлонг асуудаг ардын нэхэл тасрахгүй. 
Дээрхитэй уялдуулан өөр нэг  хөндөх сэдэв бол төрийн алба. Төрийн албаны хуулийг орчин цагийн шаардлагад нийцүүлж, Төрийн албаны зөвлөлийг татан буулгах хэрэгтэй. Төрд алба хаах сонирхолтой Монгол Улсын иргэдэд төр хаалгаа нээж, өргөн боломж олгох ёстой. Тавих шалгуурыг нь ч шинэчлэх ёстой. Төрийн албаны шалгалтыг бие даасан, олон нийтийн, хувийн байгууллага ч авсан болно. Шалгалтын оноо, үр дүн нь нээлттэй байхад л хангалттай.  Шалгуур хангасан чадварлаг иргэдээсээ сонгож төрийн албанд ажиллуулах шийдвэрийг тухайн шатны төрийн байгууллага, албан тушаалтан гаргадаг байхад л болно. Ийм өөрчлөлтийг төрийн албаны бүх шатанд хийцгээе. Ийм иргэншсэн жишгийг дагаж мөрдөх цаг болсон. 

Төрийн албаны асуудлыг иж бүрэн шийдэхийн тулд манай нөхцөлд улс төрийн намуудын тухай ярих хэрэгтэй болж байгаа юм. Монгол Улс шиг цөөхөн хүн амтай оронд өрх гэрээ хүртэл хуваасан хагарал одоо хэт илүүдэж байна. Намуудыг гишүүнчлэлгүй болгох цаг болсон. Улс төрийн нам нь зөвхөн сонгуульд оролцохоо илэрхийлсэн дэмжигчдийн бүртгэлтэй, өөрийн баримталдаг үнэт зүйлтэй, хэрэгжүүлэх хөтөлбөртэй, санхүү, зорилгодоо таарсан цомхон бүтэцтэй байхад л болно. Ийм хууль гаргаж хэрэгжүүлэх нь нийт иргэдийн ч, намуудын ч, гишүүд дэмжигчдийнх нь ч эрх ашигт нийцнэ гэж үзэж байна. Намын асуудал хөндөгдөхөөр сонгуулийн асуудал бас яригдана. Ялангуяа УИХ-ыг сонгох сонгуулийн хуулийн яриа одоо ид халуун дээрээ байна.  Манай хууль тогтооогчдод өнгөрсөн сонгуулиудын сургамж, нөхцөл байдлыг сайн тооцож сонгуулийн чамбай хууль гаргах боломж байгаа. Парламентыг сонгох сонгуулийн үндсэн хэлбэрүүдийн эерэг, сөрөг талыг нөхсөн шийдэл ч бэлээхэн байгаа. Намуудаас нэрсийн жагсаалт гаргах, иргэдийн санал өгөх, түүнийг үнэлэх хэлбэрүүдийг зөв хослуулах нь чухал. Сонгогчдын бүртгэл, сонгуулийн явц, дүн маргаан будлиангүй, элдэв хардалт гомдолгүй шийдэгдэх технологи шийдлүүд байна. Харин ам нээвэл уушиг нээ гэдэг. Улс орноо газар нутгаар нь, иргэдээр нь хэт жижиглэж хуваасан, хийрхэл өнгө мөнгө будлианы хүчин зүйлд түлхүү үйлчилдэг 76 тойрогтой хувилбарыг Ерөнхийлөгчийн хувьд би дэмжихгүй. 

Нэгэнт сонгуулийн хуулийн сэдвийг хөндсөн болохоор сонгуулийн амлалтын талаар байр сууриа илэрхийлье. Энэ хавар би цөөнгүй аймаг суманд ажиллаж олон иргэдтэй уулзлаа. 2008 оны УИХ-ын сонгуулийн үеэр АН, МАХН-ын амалсан “Эрдэнийн хувь”, “Эх орны хишиг” 1-1,5 сая төгрөгийн асуудал багагүй хөндөгдсөн. Өөр олон сэдэв ч яригдсан. Төрийн сонгуульд оролцохдоо амласан амлалтаа биелүүлэхийн төлөө сонгогдсон хүмүүс сонгогдсон хугацаандаа чармайж ажилладаг, чадахгүй бол ард түмэн ээлжит сонгуулиар тэдэнд дүнгээ тавьдаг, тийм ардчилсан тогтолцоог Монгол Улс сонгоод хэрэгжүүлээд явж байгаа.  Энэ бол Монголын ард түмний зовж бүтээсэн нийтлэг ололт. Монгол Улсын бүс нутагтаа ялгарах онцлог, бас давуу тал. Монголчуудын түүхэн энэ сонголт цаашид хэлбэрэлтгүй хэрэгжих ёстой. Засгийн газар, түүнийг бүрэлдүүлж байгаа намууд сонгуулийнхаа амлалтыг хэрэгжүүлэхийн тулд тодорхой санал, санаачлага гаргаж байгаа. Эхнээсээ ч хэрэгжиж байна. Харин хүмүүс илүү тодорхой зүйлийг нэхэж байна. Амлалтаа хэзээ, хэрхэн хэрэгжүүлэхийг мэдэхийг хүсэж байна. 
Хамтарсан Засгийн газрын бүтээмж өндөртэй, талцал хуваагдал багатай ажиллах хугацаа тийм ч их үлдсэнгүй. 2010 оны үлдсэн сарууд, цаана нь 2011 он гээд сонгуулийн бус нэг л жил үлдэж байна. Хэрэв хийж чадвал энэ хооронд УИХ, Засгийн газар олон сайн шийдлийн ард гарах боломжтой. Иймээс асуудалд өөдрөг, эвлүүлж бүтээх талаас нь хандъя. Олныг нуршилгүй шууд хэлэхэд иргэдийн “хэзээ” гэсэн асуултад өнөөдрийг оролцуулаад 2011 он гэж амлалтыг хэрэгжүүлэх хугацаагаа тогтоё. Харин “хэрхэн” гэдэгт асуудлынхаа шийдлийг бодит боломжтойгоо уялдуулж бас гарч болох эрсдэлийг тооцох хэрэгтэй. Юуны өмнө сүүлийн 20 жилд хэрэгжсэн халамжийн бодлогоос нийгмийн баялгийн шударга, оновчтой хувиарлалт болох “Хүүхдийн мөнгө”-ний олголтыг сэргээе. 

Хувь хишгийн амлалт бол Монгол Улсын иргэн бүрт зориулагдсан зүйл. 0-16 нас хүртэлхи хүүхэддээ хүүхдийнхээ мөнгийг олгоё. 16-аас дээш нийт насанд хүрэгчдэдээ хувь хишгээ олго. 2011 он гэхэд хүүхдэд сар бүр олгох мөнгө 20 мянган төгрөг болсон байх ёстой. Иргэдэд хувь хишиг олгогдсон байх ёстой. Хувь хишгийг олгохдоо иргэндээ ч, улсдаа ч, ирээдүйд ч ашигтай байх хувилбарыг сонгож хэрэгжүүлэх нь зүйтэй. Ажлын хэсэг ч гарсан. Засгийн газраас санал болгож байгаа иргэн нэг бүрийнхээ эрүүл мэнд, боловсрол, даатгал, орон сууцанд гарах зардлыг санхүүжүүлж, Эрдэнийн хувийг хүний хөгжил сангаараа дамжуулж шийдэх нь өнөөгийн яригдаж байгаа олон хувилбараас арай оновчтой нь байж магадгүй ээ. 

Ард иргэд ээ. Амлалт тойрсон энэ яриа бол манай улсад шийдлээ нэхсэн бүх асуудал биш. Энэ бол нэг л асуудал. Улс орны аюулгүй, тогтвортой, бие даасан байдлыг бэхжүүлэхэд чиглэсэн шийдвэрлэх шаардлагатай олон зүйл байна. Аливаа том, жижиг зүйлийн шийдлийг тойрсон нөхцөл байдал урьдахаас их өөр болсон. Тав, арав, хорин жилийн өмнөхтэй зүйрлэхийн ч аргагүй. Бүр тодруулж хэлбэл, жилийн өмнөхөөс ч нөхцөл байдал ялгаатай болсон. Гэнэн романтизм хаа сайгүй үеэ өнгөрөөсөн. Нийгэмд өрнөж байгаа үзэгдэл бүрийн ард тодорхой зорилго, сонирхол, эрх ашиг уягддаг болсон. Энд оролцогч, сонирхогч бүр маш прагматик тактик стратегитай болсон нь нууц биш. Үндэсний аюулгүй байдлын зөвлөлийн түвшинд аюулгүй байдлын болон хууль шударга ёсыг хэрэгжүүлэх, бэхжүүлэхтэй холбогдсон томоохон асуудлыг авч үзэхэд бэлэн болж байгаа. УИХ-ын хуралдаанд ч тодорхой дэг жаягийн дагуу мэдээлж шийдвэрлүүлэхээр төлөвлөж байгаа зүйлүүд бий. 

Нөгөө талаар шийдвэрлэж байгаа асуудалдаа нээлттэй, шуурхай, тодорхой байр суурьтай, шинээр үүсч байгаа нөхцөл байдлыг бодитой үнэлж хандах дээр гүйцэтгэх засаглалын байгууллагууд учир дутагдалтай ажиллаж байна. Мөн шийдэгдсэн асуудлаар байр сууриа ил тод тайлбарлах, нийгэмд өөдрөг, бүтээлч уур амьсгал бүрдүүлэхэд төрийн зохих байгууллагуудын уян хатан үйл ажиллагаа, зоримог байдал, зохион байгуулалт үгүйлэгдэж байна. 

Ойрын үед гарч болох хүндрэлүүдийг ч мартаж болохгүй. Шар усны үер, энэ хоёр он дамжсан их зудын үр дагавар гээд олон асуудал бий. Хөдөөд хандсан шинэ бодлого ус агаар мэт дутагдаж байна.  Мөн Нийслэл хотын агаарын бохирдол, утааны асуудлыг дулааны улирал эхлэнгүүт мартаж болохгүй. Энэ бол ужиг үр дагавар бүхий үндэсний эмгэнэл гэдгийг хэлье.  

Удахгүй төсвийн тодотгол, төсвийн хүрээний мэдэгдэл хэлэлцэж эхэлнэ. Түрүүчийн миний сануулсан амлалтын болон мөн ирээдүйн бүтээн байгуулалт тойрсон шийдлүүд энэ хавар тодорхой болох ёстой. Тэтгэвэр, цалингийн нэмэгдлийг ч ярих ёстой. Мөн төрөх эмнэлэг, ажлын байр, сургалт боловсрол гээд олон асуудал бий. Бас газар хөдлөлт, бусад аюулаас сэргийлэхтэй холбогдсон  санхүүжүүлэлтүүдийг хойшлуулалгүй шийдэх хэрэгтэй. 

Эрхэм гишүүд ээ, 

Би нэг зүйлд итгэдэг. Алдсан хүн алдаагаа засах ёстой гэдэгт. Алдааг засаж болдог гэдэгт би итгэдэг. Буруугаа ойлгосон хүмүүс л бурууг засаж чаддаг. Түүнээс биш буруу байна гэж шүүмжлээд эрх мэдэл рүү талимаарагч бүхэн бурууг засаж чаддаггүй. Харин ч шинэ завхралыг бий болгож илүү уршиг тарих нь бий. Өнгөрсөн хугацаанд хуримтлагдсан асуудал, бугшсан бурууг засахад өнөөдрийн шийдвэр гаргагчид л онцгой үүрэгтэй. Ялангуяа Их Хурлын энэ бүрэлдэхүүнд заавал шийдэх олон асуудал бий. Би заримыг нь нэрлэсэн. Наад зах нь яаж ч тайлбарлаад буруу болоод байгаа зүйлүүдээ ирэх өдрүүдэд засаарай. Тэр 76 тэрбумын асуудал. Одоо эрхэм гишүүд түүндээ өөрсдөө дасчихсан “Би өөрийн тэрбумаа… ингэж зарцуулж” гэж нэгд нэгэнгүй ярьдаг болчихсон байгаа. Шинээр гарах төсвийн хуулинд энэ алдаагаа давтахгүй, хориглосон заалт оруулаарай. Бас хууль санаачилвал гишүүний авдаг мөнгө гэж юу яриад байна вэ? 

Энэ мөнгө хөөцөлдсөн, мөнгөтэй орооцолдсон хийрхэлдээ цэг тавихгүй бол, эрхэм гишүүд ээ, та нарын үйлдэл чинь Монголын ардчилсан төрийн нэр хүнд, Монголын ард түмний сонголтод сайнаар нөлөөлөхгүй байна. Ер нь “Намайг хэн хэлэх вэ” гэсэн өнөөгийн байдал нь хариуцлагагүй, популист, хонзогногч хэсэгт өгөөш болоод зогсохгүй түмэн олныг төрдөө итгэж хүндлэх биш, төрөөсөө ичиж бухимдах байдал руу хөтөлж байна. Та бүхэн бусдад байтугай байгуулсан засагтаа үг хэлж, баталсан төсөв, мөнгөний бодлого, хөтөлбөр зорилтдоо хяналт тавьж, хариуцлага асууж чадахаа больж байна. Ингэж хууль ёсны бас ёс суртахууны эрхээ хууль тогтоогчид алдаж болохгүй. Жаахан эх захтай, мэдрэмжтэй, хэлж сануулж байгааг сонсож, үндсэн үүрэг хариуцлагаа байнга ухамсарлаж ажиллахыг УИХ-ын Эрхэм гишүүд Та бүхнээс хүсье. 

Мөн иргэддээ хандаж хэлэх зүйл байна. Бас энэ нийгэмд эрүүл гэгээлэг уур амьсгал, өөдрөг итгэл, сэтгэл бүрдүүлэхэд онцгой үүрэгтэй хэвлэл мэдээллийнхэнд хандаж хэлэх үг байна. Манай нийгэмд болохгүй байгаагаас болж байгаа зүйл нь олон бий. Ерөөс эрх чөлөөт нийгмийн мөн чанар тийм юм. Эрх чөлөөт бүтээлч, ухамсарт хүмүүс байгаа суугаа газар бүхэндээ, цаг мөч бүртэй уралдан шинэ шинэ зүйлийг бүтээж байдаг юм. Эдгээр нь ямар нэг удирдагчийн, нам үзэл суртлын чиглэл оролцоо, заавал шаардлагагүйгээр бий болж байдаг. Тэр гэгээлэг бүхнийг бүтээгч, хувь нэмрээ оруулагч, бас түүнийг мэдэрч, олж харж түгээгч байх үүрэг бол тухайн иргэн, оюун санааны хөтөч бүрт ноогддог. 

Эрх чөлөөт нийгэм бол эерэг эрч хүч, өөдрөг итгэл үнэмшил, хамтын бүтээлч үйл ажиллагаагүйгээр урагшлахгүй. Хэн юмыг харлуулна, хэн экстремист уриа лоозон хэлнэ, хэн улаа зөгнөж бусдын эрх чөлөөнд халдана тэр мундаг харагддаг үе бол хоцрогдсон. Энэ бол Монголын ирээдүй эс бол альтернатив сонголт байж чадахгүй. Би өнгөрсөн зууны өмнөх байтугай, ноднин жилийн өмнө асуудалд хандах хандлага хуучирсаныг түрүүн сануулсан. 

Өнгөрөгч богино хугацаанд бид авах ёстой сургамжаа бүгд авсан. Гарч болох хамгийн хүсэшгүй алдаа ч гарсан. Хүний нийгэмд ямар ч үед мөрдөх шаардлагатай үнэт зүйл, нийтлэг ололт, хууль журам байдаг. Эдгээр нь мөрдөгдөх ёстой. Бас алдаж эндэгсдэд энэрэл өршөөл байдаг. Гэхдээ энэ ч хэмжээ хязгаартай. Иргэдийнхээ хэлж ярьж, сануулж шүүмжилж байгааг төр сонсоно. Хэлэлцэж ярилцаж асуудлыг шийдэхийн төлөө санаачлагатай чармайн ажиллана. Нийгмийн тогтвортой байдлыг алдагдуулах, хууль дүрэм зөрчих олон хүний ч, нэг хүний ч хууль бус үйлдлийг таслан зогсоох үүргээ төр хуулийн дагуу бас гүйцэтгэнэ. 

Монголчууд бидний сонгосон зам амар хялбар биш. Нэг үе Монголыг дэлхий мэдэх нь байтугай, Монгол Монголоо мэддэггүй байсан. Одоо Монголыг олны олон нүд итгэл тавьж харж байна. Амжилт ололтыг нь үлгэр жишиг болгож ярьж байна. Магадгүй тив орон, газар нутаг, хүний тоогоор найман зууны өмнө байснаас ч илүү олон тоогоор, олон эрх ашгаар Монгол Улс бусдын хараанд өртөхүйцээр гарч ирлээ. Монгол орны хөгжил дэвшил, Монгол Улсын иргэдийн амьдрал ахуй ямар байх нь нэн тэргүүнд Монголчууд биднээс хамаарна. 

Монгол Улс баялгаа эзэмшиж, Монгол хүмүүс нэгнээ дэмжиж, нэрээ хичээж, Монголчууд ажиллаж хөдөлмөрлөж байж л хөгжинө. Бас гаргасан алдаагаа засаж, дахиж давтахгүй бол урагшилна. Бидэнд итгэл далласан гэрэлт ирээдүй байна. Монголын маргааш өнөөдрөөс илүү байх нь гарцаагүй. Шинэ үнэлэмжтэй, ихийг мэдсэн, холыг харсан, ухаалаг хэрсүү Монголын шинэ үе бойжиж байгаа. Тэдэнд бид эрх чөлөөтэй, хөгжиж дэвшсэн Эх орон хүлээлгэж өгөх үүрэгтэй. 

Та бүхэнд баярлалаа.
Д.Дэмбэрэл: Монгол Улсын Ерөнхийлөгч Цахиагийн Элбэгдорж танд баярлалаа. 
Хаврын чуулганы нээлт өндөрлөж байгааг мэдэгдье. 
Хуралдаан 10 цаг 57 минутад өндөрлөв.

Соронзон хальснаас буулгасан:

Хуралдааны тэмдэглэл хөтлөгч




Б.Нарантуяа

